
SUĠĠERIMENTI

Il-Kumitat għall-Affarijiet Ekonomiċi u Monetarji jitlob lill-Kumitat għall-Affarijiet 
Ekonomiċi u Monetarji, bħala l-kumitat responsabbli, biex jinkorpora s-suġgerimenti li ġejjin 
fil-mozzjoni tiegħu għal riżoluzzjoni:

A. billi, fis-settur finanzjarju u f'xi kumpaniji kwotati, il-politiki tar-rimunerazzjoni għall-
kategoriji tal-persunal li l-attività tax-xogħol tagħhom għandha impatt materjali fuq il-
profil ta' riskju tal-impriża jew tal-kumpanija kienu tali li nkoraġġixxew tranżazzjonijiet 
għall-ksib ta' profitti fiż-żmien qasir, bl-iżvilupp ta' mudelli ta' negozju dejjem aktar 
riskjużi għal dak il-għan, bi ħsara għall-ħaddiema, għal min ifaddal u għall-investituri, u 
għat-tkabbir sostenibbli b'mod ġenerali,

B. billi l-Kummissjoni ressqet rakkomandazzjonijiet dwar il-politiki ta' rimunerazzjoni fis-
settur tas-servizzi finanzjarji u għal-kumpaniji kwotati fit-30 ta' April 2009, u billi l-
Kunsill u l-Parlament Ewropew bħalissa qed jemendaw id-Direttivi dwar ir-Rekwiżiti tal-
Kapital b'tali mod li jinkorporaw, fost l-oħrajn, is-sorveljanza finanzjarja tal-politiki ta' 
rimunerazzjoni,

C. billi l-prinċipji maqbula u l-miżuri diġà meħuda rigward il-politika ta' rimunerazzjoni 
jeħtieġ li jkunu riveduti l-ħin kollu u li, f'każ ta' bżonn, jiġu adattati bil-għan i jinħolqu 
kundizzjonijiet uniformi fl-Ewropa kollha u jiżguraw il-kompetittività dinjija tal-
industrija finanzjajra Ewropea,

1. Jistieden lill-Kummissjoni biex issaħħaħ ir-rakkomandazzjonijiet tagħha tat-
30 ta' April 2009 fuq l-istruttura tal-ħlasijiet u l-allinjament tar-riskju kif jirrikjedu l-
prinċipji stabbiliti mill-Bord dwar l-Istabbiltà Finanzjarja u approvati mill-G20 
f'Settembru 2009;

2. Iħeġġeġ lis-superviżuri fis-settur finanzjarju biex jimplimentaw il-Prinċipji dwar il-
Kumpens u l-Metodoloġija għall-Valutazzjoni tal-Istandards proposti mill-Kumitat ta' 
Basel dwar is-Superviżjoni Bankarja f'Jannar 2010;

3. Iqis li l-interess finanzjajru personali tad-diretturi marbut mar-rimunerazzjoni varjabbli 
f'ħafna każijiet ikun f'kunflitt mal-interessi tal-kumpanija fit-tul; jisħaq li l-politika dwar 
ir-rimunerazzjoni tad-diretturi u ta' membri oħra tal-persunal li għandhom responsabbiltà 
għal deċiżjonijiet riskjużi għandha tkun konsistenti ma' sistema bbilanċjata u li taħdem 
sewwa għall-ġestjoni tar-riskju, u li għandu jkun hemm proporzjon adegwat bejn il-
ħlasijiet fissi u dawk varjabbli; isejjaħ b'urġenza għall-introduzzjoni ġeneralizzata ta' 
miżuri tat-tnaqqis, jew saħansitra l-irtirar, tal-komponenti varjabbli tar-rimunerazzjoni tal-
kategoriji tal-persunal li l-prestazzjoni tagħhom tkun responsabbli għal deterjorament tar-
riżultati tal-kumpanija tagħhom;

4. Jissuġġerixxi l-inklużjoni ta' miri ta’ responsabbiltà soċjali korporattiva fil-kriterji fit-tul li 
jiġġustifikaw il-ħlas ta’ rimunerazzjoni varjabbli differita; jenfasizza li r-rimunerazzjoni 
varjabbli għandha tkun ikkalkolata skont kriterji li jitkelju u prestabbiliti, ibbażati fuq is-
sostenibbiltà tal-politika korporattiva; jinsisti li t-tali rimunerazzjoni jeħtiġilha tkun 
determinata esklussivament mill-prestazzjoni fit-tul – inklużi l-aspetti soċjali u ambjentali 

tal-prestazzjoni – tal-kumpanija konċernata; iqis ukoll li l-ħlas ta' parti kbira tal-
komponenti varjabbli tar-rimunerazzjoni għandu jkun differit b'diversi snin, b'tali mod li 
jittieħed kont tar-riskji aktar fit-tul;

5. Iqis li l-issuktar tan-negozju jew iż-żamma ta' fergħat f'territorji li ma jikkooperawx 
imorru kontra l-interessi fit-tul tal-kumpanija b'mod ġenerali, u jitlob l-iżvilupp ta' 
strateġija Ewropea għall-ġlieda kontra r-rifuġji fiskali bil-għan li d-dikjarazzjonjiet tal-G-
20 f'Londra u Pittsburgh jiġu implimentati;

6. Huwa tal-fehma, mhux biss għal raġunijiet ta' etika imma wkoll f'ġieħ il-ġustizzja soċjali 
u s-sostenibbiltà ekonomika, li d-diverġenza bejn l-ogħla u l-iċken rimunerazzjoni 
f'kumpanija għandha tkun raġonevoli;

7. Jitlob li jkun hemm qafas speċifiku għall-għoti ta' primjums marbutin mat-terminazzjoni 
tal-kuntratt; jappoġġa, f'konformità mar-rakkomandazzjoni tal-Kummissjoni tat-
30 ta' April 2009, l-impożizzjoni ta' limitu massimu għall-ħlasijiet ta' tmiem il-kuntratt 
tad-diretturi ta' kumpanija, jew saħansitra li jkun projbit li dawn il-ħlasijiet isiru jekk il-
kuntratt ikun intemm minħabba prestazzjonijijiet inadegwati tal-kumpanija;

8. Isejjaħ għal trasparenza sħiħa, sew fil-livell nazzjonali kif ukoll f'dak internazzonali, fir-
rigward tal-politiki ta' rimunerazzjoni għad-diretturi u jħeġġeġ lill-Kummissjoni biex 
tesplora l-possibbiltajiet li tistandardizza tali żvelar regolari;

9. Jesiġi li l-impriżi statali, bħal kumpaniji oħra, iħaddmu trasparenza totali dwar il-politiki 
tagħhom dwar il-pagi u l-bonusijiet;

10. Isejjaħ ukoll għall-publikazzjoni tad-dettalji tal-arranġamenti tal-kumpaniji rigward il-
pensjonjiet u l-pensjonijiet supplimentari, inklużi dawk tal-impriżi statali;

11. Jitlob li d-definizzjoni tal-politiki ta' rimunerazzjoni tieħu kont tal-ugwaljanza bejn l-
irġiel u n-nisa;

12. Isejjaħ għal projbizzjoni tal-użu ta' stock options jew strumenti simili bħala komponenti 
varjabbli tar-rimunerazzjoni; iqis li pjanijiet ta' stock options mhumiex f'lokhom bħala 
strument ta' rimunerazzjoni, minħabba li stock options ma jagħtux għajr bonus, u mhux 
ukoll malus fil-każ ta' riżultati ħżiena; jemmen, barra minn hekk, li kull rimunerazzjoni 
għandha tkun soġġetta għall-prinċipju tal-bonus/malus abbażi ta' regoli simmetriċi;

13. Iqis li r-rimunerazzjoni varjabbli bbażata fuq l-ishma mhijiex forma adegwata ta' inċentiv 
minħabba li l-prezzijiet tal-ishma huma partikolarment varjabbli, u hemm ir-riskju li 
tinkoraġġixxi strateġiji finanzjarji għaż-żmien qasir;

14. Isejjaħ biex, f'kumpaniji ta' daqs sinifikanti, jitwaqqfu kumitati interni indipendenti tar-
rimunerazzjoni, li għandhom jaħdmu f'kooperazzjoni mal-kunsilli tal-impriża u li l-
opinjonijiet tagħhom għandhom ikunu ppubblikati;

15. Jistieden lill-Kummissjoni biex tħeġġeġ bil-qawwa lill-Istati Membri ħalli lill-kumpaniji 
kwotati u lill-kumpaniji tas-servizzi finanzjarji jfakkrulhom ir-responsabbiltà soċjali 
tagħhom, it-tħassir tal-immaġni tagħhom u l-ħtieġa li jagħtu eżempju tajjeb fi ħdan 

soċjetà internazzjonali ta' prosperità;

16.  Itenni l-ħtieġa li kull forma ta' diskriminazzjoni fil-kumpaniji tkun sanzjonata, b'mod 
partikolari fid-definizzjoni tal-politiki ta' rimunerazzjoni, fl-iżvilupp tal-karrieri u fil-
proċess ta' reklutaġġ tad-diretturi;

17. Isejjaħ biex ikun żgurat li r-regolazzjoni tar-rimunerazzjoni ma ssirx bi ħsara għad-dritt 
tal-maniġment u l-ħaddiema li jagħmlu negozjati kollettivi.

